
 
 

Ata Ma'ia'i 
 

 

Ua si’omia a'u e le gaogao i le tafa o ata, e saisaia a'u, 

faamanatu mai le malaga a lo'u tamā. Ua alu,  

alu e faavavau.  

 

I lona tulaga ua ou lagonaina tala o le tuuato'atasi; le  

solofa ifo o le miti a se atalii. I lona faavaa fou o taoto ai 

le Uluai Agasala: oona ma suamalie. 

 

Ua faamata'u esea le sau o le taeao e ave o le laoso: 

to'esea le Mana ma le Viiga na mua'i 

fafagaina le faamoemoe o lenei atalii.  

 

Sa ou faalogologo i au la'a, Susuga a le Faifeau; ma 'ai  

au areto ma le uaina, lou liutino tagata, ua lava lea.  

 

Sa ou asia tulimanu e fa o le fale o le Atua, pese, 

tatalo se'ia matutu lo'u laulaufaiva. Ua lava lea.  

 

E fia ni pese ou te usua? Ae na o le ata o oe tamā,  

ua tanumia i lalo ifo o le eleele o le iuvale. 

Eleele i le eleele, palapala i le palapala, efuefu i le efuefu.  

 

Ua ou lagona le mafanafana o le eleele i o'u vae, ma 

lagona le musumusu a le matagi, le tinā o loo tagi.  

 

Ae i le iuga na ou vaaia le ata o le faamoemoe i 

loimata o lo'u tuafafine, e sufi, se leo tautalia. Faalogo: i 

tala atu o Falealupo o iai e ua oti. Iina, e ta e la'a se pā'o 

e lei faalogo i ai se isi. 

